
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭРҮҮ ЦАГААН БОЛЖМОР

	 

	Хаанаас гараад ирэв дээ. Цэлмэг тогтуун агаарт борхон болжмор жийг, жийв жийв дуулан жиргэсээр ажээ. Эрүүнээсээ элгээ хүртэлх цагаан нь наран сөрөг цайвалзан харагдана. Түүнийг харахад "Эрүү цагаан болжмор" гэж нэрлэсэн нь чухам оножээ гэж эрхгүй бодогдоно. Болжморын далан хэлээр шулганах нь түмэн хөг аялгууны дуурьсгалтай. Чагнахад, тэнгэрийн цэлмэг тунгалгийг магтаад ч байх шиг. Талын хязгааргүй уудмыг бахдаад ч байх шиг. Ямар ч болов тал нутгийн тайван агаад чөлөөтэйг бахдагч, цуцашгүй дуучин юм даа гэж санасан юм. Тэгээд ч тэр үү Эрүү цагаан болжмор нүдэнд нэг л дулаан, сэтгэлд нэг л дотно болсноос "Ээрэм талын нь дууг эгнэгт таслахгүй юм сан" гэж бодсон билээ. Тэгж байтал цас нүдгүй унаж, хүйтний эрч нэмсэн өглөө болсонд болжморууд өл хоолоор дутмаг, орон гэрээр ядмаг шиг, бээрч бээвийсэн харагдахлаар би, хайрцаг гэр хийж өгөхөөр шийдсэн юм. Тэгээд нар мандахаас эхлэн алх, хадаас, мод нийлүүлж хайрцаг гэр эвлүүлж суув. Гэтэл гэнэт их шуугиан исгэрээн сонстож тооноор нэг юм сүр сар хийн ороод ирэх шиг боллоо. Хорголжин тооно өөд харвал том хар сүүдэр дайраад өнгөрлөө. Гэр дотроо ажвал үхгийн өмнө нэгэн болжмор бөөрөө түнхэлзүүлж, амаа ангалзуулан бөмбөгнөж байлаа. Намайг очоод бариад автал далавчаа сүр сар хийлгэн дэвж, гараас минь мултрах гэж тэмүүлэв. Болжморыг малгайдаа хийж, хайрцаг-гэрээ аваад гарав. Тэгтэл доод хадан цохион дээр сэтгүүр шиг махир хошуутай махчин шувуу өлөн харцаа ийш тийш бэлчээн нэлмийн сууж харагдлаа. Чи бас талын дуучин болжморын минь дууг таслах гэнэ ээ гэж шивнээд дүүгүүрээр чулуу нүүлгэн махчин шувууг харах бараа, хайх мөргүй хөөв. Тэгээд "хайрцаг-гэр-ээ" хаданд засаж, дотор нь будаа хийгээд болжмороо тавив. Эрүү цагаан болжмор жигүүр дэлгэн агаарт чөлөөтэй нисэж алслан одов.

	Ажаад байтал, нисэж нисэж олуулаа болон эргэж ирээд "хайрцаг-гэр"-ийн ойр тойронд бууж, өд сөдөө салхинаа сэргээн жиргэнхэн дуулсаар л байж билээ.

	 


ЯНЗАГА

	 

	Тэр нэгэн зун аав минь нялх нявтлагахан үстэй бор цоохор амьтныг авчирч билээ. Хялгана шиг туяхан хөлтэй, сонор соотон чихтэй тэр амьтныг буулгахдаа:

	— Хайдаг ямаа аваад ир! гэв. Мухар цагаан ямааг хөтөлж авчрахад

	— Сайн хүзүүдэж бай! гээд шөмбөгөр хошууг нь хайдаг ямааны хөх рүү хандуулж тавилаа. Тэр ч ухаан жолоогүй, завжаараа хөөс цахруулан хөхсөөр байв. Би ч цуурай шингэн дуугаар цүүцүүлж гарлаа. Өдөрт хоёр удаа хөхүүлэхэд хайдаг цагаан халгаж тонгочдог байв. Би, хүзүүдэж цүүцүүлэн арай гэж тогтооно. Гэтэл яваа яваандаа халгаж хөл зайлах нь багасаж, харин ч үнэрлэдэг боллоо. Сүүл сүүл дээ дагуулж тавихад тээр тэнд очоод хөхүүлж байх нь үзэгдэн "Янзагадай" гэж цоохортоо нэр өгсөн бөгөөд дуудахад алсаас боловч хурдалж ирдэг байлаа. Хайдаг цагааныг даган бэлчээрт өвс ганц нэг таслан явахыг нь харвал түмэн сүргийн дундаас чих нь соотолзон байдаг сан. Өсөж торниод ирэхийн цагт түүнийг барьж уяхыг болив.

	Ер нь "Янзагадай" маань төрөлхийн хээрийн амьтан болоод ч тэр үү нэг л захалж хэвтээд байдаг болов. Цагаан хяруу дарайсан нэгэн өглөө өрх татангаа хартал алга байв. Би хавь орчны газраар гүйж гүйж "янзагадай" "янзагадай" гэж байдгаараа хашхиран дуудлаа. Хад чулуу л "янзагадай", "янзагадай" гэж давтан элэглэсээр ажээ. Хайдаг цагаан маань янзагаа эрэх мэт майлчихсан тээр доод аманд гүйж явав. Даваан дээр гартал янзагадай маань тоосон дунд нь харагдах шиг болж, хэсэг зээр цахилаад өнгөрч билээ.

	 


ХАЙНАГ

	 

	Манайх тэр жил долоон давааны аманд Балжир гуайнтай айл зусаж байлаа. Балжир гуайг харахад тэн ачаа даамгүй, туранхай намхан хөх хүн. Харин тэднийд нэгэн мундаг хар хайнаг бий. Тэр хар хайнаг манай хот айлд хамгийн хүч тэнхээтэй нь юм шиг санагдах болсныг өгүүлбэл:

	Би эгчийнхээ хажууханд, хувин дүүрэн сүүний нь дэргэд наран сөрөг гялбан анивчих нүдээ, сайртай борхон гарынхаа араар нухлан, нөгөө гартаа булангийн нь мэрж мэрчихсэн, ааруулын хэлтэрхий барин зогсож байлаа. Зэлэн дээр үхэр зүс алагтан, түүний дунд Балжир гуайн хар хайнаг сэлмэн эврээ хааяа нэг сэжлэн, сүүлээрээ ялаа үргээж уулын оройтой хараа чацуухан, хамраа сартайлган зогсоно.

	Чингэснээ гэнэтхэн хар хайнаг сүүл агсан ухасхийхэд би ч дуу алдан хувинтай сүүгээ чирсээр гүйв. Нэг л мэдэхэд би нэлийсэн их сүүн дунд тийчилж байлаа. Ааруулын хэлтэрхий маань сүү нь асгарсан хувингийн дэргэд хэвтэнэ.

	— Хүүхэд яачхаа вэ?...

	— Баярын хар гөлөг таширлаад тэр. Балжир гуайн хайнаг нохой үзэж чаддаггүй юм!... гэж зэлэн дээр байсан саальчид ам амандаа шагшсаар ирэв.

	Уржнан ч болох уу даа. Ар хөвд Балжирын манай хоёрыг айл байхад энэ хайнаг, эвэртээ чонотой ирсэн юм... Дүү минь мэнд л гарсан нь яамай гэж шогшрон тоос шороог гөвж, шалбарч халцарсныг эгчийн бооход, ашгүй яаж намайг эвэртээ өлгөчихсөнгүй вэ? гэж би бодов. Үүнээс хойш "ийм айхавтар хайнагтаа мөргүүлчих вий гэж Балжир гуай ч бас айж явдаг байх даа" гэж санан хот айлынхаа хамгийн хүч тэнхэлтэйд хар хайнагийг тооцон, түүнийг харахаас л өвдөг чичрэх мэт болдог билээ.

	Хатсан навчис сэрчигнэж цасан ширхэг будрах цагийн нэгэн өдөр Долоон давааны эхний шигүү ойд эгчийнхээ хамт би түлшинд явж байлаа. Эгчийн нэг алхахад, би хоёр алхаж зарим газар хормойноос нь атган бөн бөн шогшив. 

	Эргэж харахад эгчийн хол хол алхсан томхон мөр, миний ойр ойрхон гишгэсэн жижиг мэр уулын бэлээс ойн дундуур цасан дээгүүр зурайсан нь дэлгэсэн цагаан цаасан дээгүүр үсгийн хэв том бага хоёр хүний нэгэн зэрэг эв хав муутайхан таталган бичсэн бичиг мэт.

	Гэтэл бүдүүн хар модны цаана бөөн хар юм сэрхийн хөдлөхөд үс өрвөсхийх шиг бодов. "Баавгай" гэж шивгэнэн нүд анивчихын зуурт модны цаагуур эгч бид хоёрыг гүйж ортол харин тэр зүгээс "хаая хөөг" гэж гууглах сонсогдов. Ахиулж харвал Балжир гуайн хар хайнаг үргэсэн бололтой чих сортойлгож, нүд дүрлийлгэн сэлмэн эврээ сэжлэн зогсоно. Эврээ сэжихэд нь орчны модны мөчир сэрчигнэн чичрэх шиг. Мөчрийн чичрэх шиг болоход моддын ороогоос цасан ширхэг тал талд цацагдан унах нь ихсэх мэт. "Хэзээ л ухасхийх бол" гэж би зүрх алдан эгчийн араас дагаж явав. Хар хайнаг над руу дайрах гэж байгаа аятай сэлмэн эврээ сэжлэн эгчээс нүд тойруулан харах шиг боллоо. Хайнагийн цаана Балжир гуай хөлсөө ханцуйгаараа шудран арчаад тэвэрч багтамгүй модыг тэргэнд бярдан ачиж байв. Эгч бид хоёр дэм өгч түлээнээс нь ачилцав. Хар хайнаг ухасхийх нь битгий хэл харин Балжир гуайн гарын аяыг даган миний харлаг хонь шиг номхон байгааг гайхав. Балжир гуай бид тэргэнд зэрэгцэн сууж "хөж! хаа!" гэж гуугласаар уулын уруу хөдөллөө. Балжир гуайн дэргэд би хээвнэгхэн сууж "хөж" гэж цуурай шингэн дуугаар гууглан явав... Энэ мөчөөс хойш хар хайнагийг хонь мэт номхотгон эдэлсээр ч хот айлд маань хамгийн хүч тэнхээтэй нь Балжир гуай мөнөөс мөн гэж би аргагүй бодох болсон билээ.

	 


СЭЛМЭН ЭВЭРТ

	 

	Манайд хурц сэлмэн эвэртэй ухна байж билээ Тэр ухна, хоттой сүргийн ишигнээс аваад сэрхийг хүртэл цөмийг мөргөж чичдэг болохоор далдиран эс эмээдэг нь нэгээхэн ч үгүй. «Юунаас ч үл айна» гэж ухна ч омог бардам байх бөгөөд үнэхээр ч түүнтэй тэнцэх сүр хүчтэн байгаагүйнх биз ээ.

	Нутаг сэлгэн буусны дараахан нэгэн өдөр саарал ухныг сүрэг дотроо бэлчээрлэн явтал сэлмэн эвэртэй, ухна хажууханд нь зогсож харагджээ. "Энэ муу гайхал, газрын хаанаас гараад ирэв. Надтай бас тэрсэж өрсөлдөнө бий" гэж бодон гурав алхвал тэр ухна бас л гурвантаа алхаад зогсжээ. "Энэ муу элэглэнэ вий" гэж уур омог нь хөдлөн ухарч ухарч байгаад ухасхийн мөргөжээ. Гэтэл сэлмэн эвэр нь хуга үсрэхэд саарал ухна өөрийн эрхгүй толгой сэжлэн зайлжээ.

	Тэр ухна бас л толгой сэгсрэн зайлж харагдав. Лавлан ажиглаж, байгалийн сонин үзэгдэл болсон толь хаданд өөрийг нь дүрс харагдаж байгааг мэдээд бухимдан харамсавч нэгэнт эвэр нь хугарсан байжээ. Түүнээс хойш манай айл саахалтынхан, омог дээрэнгүй агаад мунхаг мулгуугийн тухай ярилцахад "Сэлмэн эвэрт шиг" гэж заавал зүйрлэн хэлэлцдэг болсон билээ.

	 


ХӨХӨӨНИЙ ДУУЛЬ

	 

	Их хөвчийн гүнээр унанги шигүү мөчир цуглуулан түүж явтал минь өмнөхөн онцгойрох нэг зулзаган мод анхаарал татав. Хөвчийн сая живаа моддын нэгэн болох тэрхүү зулзага, нарны гэрлийн өгөөж хур борооны дусал хүсэх мэт чимэг навчсаа мулталж гээсэн гишүүн мөчрөө хөх тэнгэрт өргөжээ. Үүний нэгэн салаан дээр бяцхан хөхөө хүзүүгээ нугалан шагширч, өд сөдөө салхинаа сэргээнэм билээ. Хөхөө шувуухай нүдээ шил шиг гялалзуулан эргэн тойрны хөрс хөвд, аварга модны мэсэн шовх үзүүр, мөнх хөх тэнгэрт цөн түрэх мэт хөвөлзөн нүүх орог саарал үүлс... эл бүхэнд харцаа тусгажээ, 

	Ийнхүү хөвчид хөхөөний уян дуулал энэ жилдээ хадаагүй билээ. "Урин цагийн түрүүч минь" гэж ажиглан зогстол зулзаган модны тэрхэн салаанаас погвойх хөхөө шувуухай ГҮГ-ГҮ-ГҮГ-ГҮ хэмээн дуу гарав. Эл хөхөөний дуун модноос модонд дамжин цуурайллаа. Бяцхан горхи бэлийг чиглэн жирэлзэнхэн урсана. Ивээл ихт наран илч гэрлээ харамгүй өгнө. Ахуй байгаль амилан сэргэх мэт боллоо. Миний нүд цасан дундаас цэцэг үзсэн мэт сэргэж, эгэл бидэнд тэнхэл нэмэх шиг болов.

	Энэхэн үес мандмал нарны наагуур үүлэн хөшиг хааж тэнгэр булингартан харанхуйлж хүчтэй салхи салхилав. "Хөөрхий хөхөө яана даа" гэж зүрх алдан, болдог сон бол халуун өвөртөө авч хамгаалам. Гэвч нэгэнтээ дуугарсан хөхөө шувуухайн амыг хүйтэн жавар дэлсжээ. Чингэвч бэлийг нэгэнт зорьсон горхи хэв янзаар жирэлзэнхэн урссаар байж маргаашийн өглөөтэй золгоход үүлс ярагдан бутрав. Урьд урьдаас улам саруул тунгалаг болоход урин цаг эхэлснийг зарлан хөвчийн гүндээ анхалж дуугарсан хөхөөгийн тасалдсан ая дууллыг залганхан түрж зүр гур шивээлсэн зүүн энгэрт ч гүг-гү-гүг-гү, буга хандгай дүүлсэн баруун өвөрт ч гүг-гү-гүг-гү,... хөвч даяарын дөрвөн зүг найман зовхист хөхөө шувуухайнууд донгодонхон, модноос модонд дамжин дамжсаар билээ.

	Түрүүлэн дуугарч урины үүдийг нээсэн хөхөөний дууллыг энд тэндгүй залган түрэх хөхөөн дуунд сэтгэл минь баясан тэнийж, их хөвчийн гүнээр мөчир гишүү цуглуулан түүж хөл хөнгөхөн алхалж билээ л.

	 


ТАЛХ

	 

	— Ахиад ингэж хаяж болохгүй шүү, бор бялзуухай минь! гэж аав минь надад дандаа зөвлөдөг байв. Аавын үгийг би хааяа умартаж талх тариагаа хатааж хаяад алганы амт үзсэн удаа ч бий сэн. Манай гэрийнхэн өглөө, үдэш ч гэсэн талх, шар тос, элсэн чихэр тэргүүтнээ өмнөх ширээн дээрээ өрдөг юм. Зочин гийчиндээ ч бас л талхаа зүсэн таваглаж эн түрүүнээ өгдөг билээ. Тоононы цамхагт нар тусахын үед явган ширээний ард суугаад би талхаа идэж суув. Гэтэл гар дахь зүсэм талхнаас минь аавын хэлснээр тал нутгийн хөрсний таатайхан үнэр ханхлах шиг боллоо. Шаргал талын аж ахуйд бидний хэдэн хоног ажиллахад тал газрын хагалсан хар хүрэн хөрснөөс нээрээ ч яг л ийм үнэр ханхалж байгаагүй байгаа даа. Хөрс шорооноос талх тариа үнэртэхийг тэр мөчид мэдээгүй, одоо л ухаарахад, үнэртдэг гэж болох бүрэн үндэстэй юм. Хөрс шорооны шимээр урган боловсрох үр тариагаар хийсэн гурилаар талх барьдаг юм чинь дээ... Ургуулан бодоход гар дахь зүсэм талхнаас минь бас ах эгчийн ажлын ааг үр амтагдах шиг болов. Шаргал талын аж ахуйд бидний ажиллаж байхад комбайнчид халуун наранд өдөржингөө төөнүүлэн тоос шороонд хөмсөг сормуус нь бууралтан хөлс нь дааварлан явдаг сан. Тэд хар чийг унаагүй үед бас л шөнөжин тариан талбарт гэрэл гялалзуулан ажилладаг сан... Тунгаан бодоход аавын минь зөвлөөд байдгийн наад захын үнэр учир чухам ийм байж. Аавын бишрэм үнэн үгийг зөрж, алганы амт үзэж явсан бор хүү би өмнөх ширээнээ өрөн амтлах талхаа дээдлэн хямгадаж, анд нөхдөө түүгээр зочлон, талх тарианыхаа ханашгүй сайхныг үнэртэж, амталсаар явна л.

	 


УЛИАС

	 

	... Журмын олон нөхөд минь та нар байна хө.

	(Жаргалын зам дуурийн үгээс) 

	 

	Цайрдаж битүүлсэн шилний хумсны толин чинээ жижигхэн зайгаар хориод багачуудын харц ээлж ээлжээр тасалгааны тэг дунд туссаар байлаа. Тэнд, дунд зэргийн нуруутай, цэвэрхэн индүүдсэн цагаан хормогчтой богинохон гэзгээ салаалан сүлжиж, нийлэг цагаан тууз үзүүрт нь уясан охин зогсоно. Бичиж сараалж хариулт бэлдсэн цаасаа барьсан гар хуруу нь хүртэл арилгасан сонгино адил анхил цэвэр ажээ. Багшийн нэмж асуухад тэр охин товчхон хэр нь товхийтэл зөв хариулав.

	Хаалганы цаанаас ээлжлэн тусах хорин хэдэн хос нүдэнд баясал тодров. Хаалганы цаана "яадаг бол" гэж түгших хорин хэдэн зүрх бахархал зарлан цохилов. Багшийн ахиад асуухад Солонго, шилээ илснээ буруу харж хэлээ бултасхийлгэв. Огт мэдэхгүй юм уу, хариулж давамгүй үедээ л аргагүй нэг ингэдгийг нэг ширээнд тохой золгон суудаг нөхөд нь андахгүй ээ.

	Шалгалт авсан багшийн хэдэн үг хэлэхэд Солонго инээмсэглэн толгой дохив. Гарах хаалга чиглэн Солонгын алхахад хорин хэдүүл зай тавин гарч ирэх агшныг яаран хүлээв.

	— За яав? 

	— Юу болов оо?

	Хүн бүр л ам амандаа нэгийг асууж Солонгыг угтан хүрээлэв. "Сайн мэдэж байна гэж багш хэллээ. Би ямар сайн даа биш дээ..." гээд үе тэнгийн нөхдөө ээлжлэн үнслээ. Хэн ч гайхсангүй гайхахын ч учиргүй билээ. Солонгын хар нүднээс сувдан хэлхээ хурын ус мэт бөмбөрсөөр л байлаа. Энэ бол Солонго охины журмын олон нөхдөдөө чин зүрхнээсээ баярлаж бахархсан туйл мөн байлаа. 

	 

	 

	Нэг

	 

	— Та нар услахгүй юм бол юунд тарьсан юм бэ? гэж нөхдийгөө зэмлэнгээ цонхны наагуур ярайтал өрсөн савтай цэцэгсээ хичээлийн завсарлагаагаар Болормаа маань усалж л байгаа даа..

	— Багш ирлээ? Чимээгүй нөхөд өө! гэж хашхиран, дутуухан онгойлгон шагайж байсан хаалгаа тав хийтэл хааж, эгнэсэн ширээ сандлын дундуур Бямбаагийн ч юм уу, Бадрахын ч юм уу үзэг дэвтрийг шүргэн унагасаар арын суудал руу Бадарч маань гүйж л байгаа даа...

	Хурууныхаа торгон өндгийг баахан шохойдчихоод самбарын өмнө багшийн хажууд гар нь чичиргэнэн зогсож Соном маань тригонометрийн хавсарсан бодлого бодож байгаа. Дондог ширээн дээр цүнхээ босгоод тавьчихсан, багшийг ойртон ирвэл юм хийгээгүй дүр үзүүлэн дээгүүр харснаа цааш эргүүт нь л түүнийхээ цаана зураг зурсаар л суугаа даа... Тэгэхэд би эмнэлгийн орон дээр гиюүрт дарагдан хэвтэж байх гэж! Ай хөөрхий зайлуул... гэж шивгэнэн, шанаагаа даган урсах нулимсаа сэм арчин хөнжилдөө Солонго эргэж шургав. Эмнэлгийн орон дээр хэвтэгсэд цөм чив чимээгүй, тус тусдаа нэгийг бодож байгаа бололтой. Солонго хорин хэдэн нөхдийн хамт инээж баясаж тэдэнтэй жаргал зовлонгоо хуваалцаж яваад дунд сургуулийн боловсролын үнэмлэх өвөртлөх арван найм дахь хавраа эмнэлгийн газарт өвчний учир ийн хэвтжээ. Солонго, хөнжилдөө шургасан боловч бодол болсоор байв.

	"Ирэх намар ахиад л арав дугаар ангид одоогийн есдүгээр ангийн сурагчидтай хамт суух болно. Хүн бүрийн чихэнд өвчтэй байгаад... гэж тайлбарлаж явалтай биш! Солонго улираа л биз! гэнэ. Би эндээ яасан ч арав дугаар ангид эргэн суухгүй. Захирал, багш нартаа үүнийгээ хэлнэ. Ажил төрөлд орж байгаад оройн аравдугаар анги төгсөнө" гэж санал шулуудан бодлоо.

	Нээрээ ч дунд сургуулийн алтан босгыг алхах гэдэг залуу зандан яваа цагт нэг л олдох их завшаан билээ. Энэ босгон дээрээс харахад дээд сургуулийн хаалга ч нээлттэй. Ажил хөдөлмөрийн үүд ч дэлгээтэй. Аль дуртай, сонгож мэргэжихээрээ яваач! гэж даллан дуудаж байдаг юм. Чухам энэ босгон дээрээс ажил амьдрал эрдэм мэдлэгийн жигүүр нь ургаж яваа шувуухай багачуул маань дур сонгосноороо нисэн одоцгооно.

	— Охин минь! Унд уух уу? гэж ахимаг насны сувилагч авгайн өгүүлэхэд Солонго арга буюу хөнжлөө яран өндийв.

	— Яагаа вэ, охин минь! Бие чинь муудав уу? гэж асуухад.

	— Бие ч гайгүй эгч ээ! гэж уруул хөдөлгөх төдий хэлсэн нь сувилагчаас өөр хэний ч чихэнд эс хүрчээ...

	 

	 

	Хоёр

	 

	Цонхоор ташуу туссан өглөөний нарны зурвас туяа хивсэн дээгүүр зүү мэт шигэн, гэгээ цацрааж эмнэлгийн өрөөг гийгүүлжээ. Солонго нарнаас тал тал тийшээ цацарсан их гэрлийг харан хэвтэж байтал сувилагч авгай гартаа зузаан захиа барьсаар орж ирэв.

	Бид өчигдөр эмчтэй уулзаж ярьсан. Чиний биеийг гайгүй болж байгаа гэсэн... Өдөр бүр чамайгаа эргэж байна"... гэж бичиж хорин хэдүүл гарын үсэг зурсныг үзээд Солонгын бие хөнгөрч эрүүл саруул болох шиг, тасалгаа хүртэл гэрэл гэгээтэй болсон мэт. Хүний сэтгэл санаа ямархан болно, ахуй орчноо түүн рүүгээ ижилтгэн хардаг нь зүй билээ.

	Сувилагчийн гарсан хойно Солонго босож цонхны дэргэд очлоо. Цэнхэр пансан хөшиг яран харахад үймж шуугьж явсан журмын нөхдийн хэн нь ч үзэгдсэнгүй. Харин намрын алдаж гээсэн гоёл чимгээ зүүхээр зэхсэн нарийн улиас л урин салхинаа ганхаж байв. Үүнийг хараад Солонго "над шиг бас л энэ хөөрхий улиас тэнхэрч сэргэж байх шиг" гэж бодсон ч юм уу, чухам юу гэж санасан бэ, лав л нэгийг санааширч гүн шүүрс алдав. "Эмч намайг гаргах болоогүй" гэж хэлсэн. Энд намайг хэвтсээр атал найз нар минь сургуулиа төгсөөд явчих байх даа. Зарим нь гадаадад сурахаар одно. Уулзаж чадахгүй байж ч юуны магад гэж бодол болон зогссоор байлаа.

	 

	 

	Гурав

	 

	... Униар татсан хаврын орой

	Урин салхи шивнэн үлээхдээ

	Удахгүй сургуулиа төгсөх бидний

	Уяхан сэтгэлийг хааш нь дуудна вэ?...

	 

	гэж сурагчдын саяхнаас гадаа гэргүй аялаад байдаг болсон дууны үгийг шивгэнэхэд Солонгын нүдэнд ижилдэн дассан хорин хэдэн нөхдийн царай нэгд нэгэнгүй харагдах шиг болов. Тэд эл дууг оройн давтлага тарахын өмнө, цөм сурах гэж мэрийж ам амандаа аялдаг байсан билээ. Боловсролын үнэмлэхээ гардан авч цайллагаасаа тарахдаа энэ дууг хүн бүр дуулдаг болно шүү гэж ярьдаг сан. Тэр үед энэ дууг дуулахад миний нулимс лав тогтохгүй гэж Солонго нөхдөдөө хэлээд инээлгэж байсан сан. Энэ ерөөлийг бат оршуулах гэж...

	Солонго өмнөх сандал дээр ярайсан сурах бичгүүдээ харахдаа цагийн өмнөх явдлыг саналаа.

	— Чи Бямбаагийн өгсөн даалгавраас дөрвийг зөв бодож, хоёр дасгалд дэс дараа, тэмдэг алджээ дээ.

	— Тэгж ээ тэгж! Нээрээ энэ үйлдлээс эхлэх байж шүү.

	— Тийм энэ дарааллаар бодож, тэмдгийн алдаа хийхгүй бол ийм л хариу гарна.

	— Би ахин бодож нарийн учрыг олъё

	— Тэг ээ! За өнөөдөр шинэ заасан хичээл!... гээд Бадрах өнөөдрийн үзсэн хичээлийг давтан заажээ.

	Бадрах, Бямбаагийн хамт ангийн нөхдийн хүсэлт гуйлтыг учирлан байж тоочиход тасгийн их эмч анхааралтайяа хүлээн авснаар бяцхан тасалгаанд өдөрт хоёр цаг хичээллэж болох эрх олдсоноор ийнхүү олон сурах бичиг дэвтэр Солонгын өмнө байх болсон билээ, 

	— Өөрсдөө хичээл давтах цагтаа надад бас багшлах. Нөхдийнхөө цагийг би их үрж байна даа... гэж шивгэнэснээ босож, цонхны тушаа очив. Цонхон тушаа байх улиаснаас навч нахиа нь цухуйн цэцэглэж, нарны гэрэлд өнгө, төгс харагджээ.

	— Улиас... Улиас цэцэглэжээ... гэж Солонго аяархан өгүүллээ.

	Үүний дараа чухам ямар учрал болсныг өгүүллэгийн эхэнд нэгэнт гаргасан болох тул залган бичих нь илүүц ажил болно гэдгийг эцэст өгүүлэх юун билээ.

	 


ОРЧЛОНГИЙН САЙХАН ХҮН

	 

	Нэг

	 

	Энд өгүүлэх явдлаа би гавьяат үйл гэж хэзээ ч үзээгүй, үзэхийн ч аргагүй учир ид бах болгож хүнд ярих тун дургүй!

	Харин ачтаны тухай хэлэлцэх хэрэг таарвал багшийн тухай заавал дурсаж өөдгүй этгээдийн тухай ярилцах хэрэг гарвал өөрийн тухай заавал дурсаж байхыг зүрх минь надад тушаадаг юм. Нэгэнт он жил удсаны дараа санаж бодож явсан минь сая өөрөөр эргэсэн тул энэ явдлаа зориглон бичихээр шийдсэн билээ. 

	— Эмэг эх чинь... орноосоо өндийж чадахаа больсон. Гол тасрахын өмнө хүүтэйгээ уулзах юм сан гэж ярьж байна билээ. Аав чинь маргааш өглөө морь хөтлөөд хүү рүүгээ явна, гэж ярьж байсан хэмээн нутаг ус нэгтэй Бат гуайн бага хүү хэллээ. Насан өндөр болсон эмэг эх минь миний төлөө ёстой л амь тавьдаг хүн! Нүдний нь гал буурч, хараа нь муудсан ч гэсэн зүү учгаар ноцолдон байж дээл хийж, гутлыг минь уллаж өгнө. Төрүүлсэн ээж минь талийгаач болсон болохоор нэг настай, нялх үстэйгээсээ өвөрт нь унтсан юм. Харин сургуулийн босго алхахдаа л өврөөс нь холдсон билээ. “Миний хувь” гээд л амттан шимтэн ааваар явуулсан байдаг, ийм л эх минь, хэвтрээсээ өндийж чадахаа больж шүү дээ. Би нэхий дээлээ хөөргөсхийн бүсэлж, цагаан хурган малгайгаа бүчлэн байраас гарахдаа эмэг эхийн бие муу гэнэ гэж товчхон дурссан. Өөр хэнд ч энэ тухай мэдэгдээгүй билээ. Одоо л явахгүй бол залуу эхийн адил талийгаач болчих байх гэсэн бодол тархиндаа хямарна. Тэгээд тэлж хөлдсөн Түйн голоор тэшин гарч, хойд зүгийг чиглэх зургар замд оров.

	Дээлийн хормойг шуун, алхах газар алхаж, гүйх газар гүйсээр байлаа. Даарч хөрөх атугай дээлээ тайлаад сугавчилчихмаар бодогдоно.

	Өвөл цагийн илч муутай ёлтгор нар уулсын цаана, хэдийнээ нуугдаж амжсан болохоор нүдний өмнө аяган чинээ хад ч бараатай, атган чинээ шороо ч сүртэй! Ядахдаа бээрч дагжсан шувууд хүртэл сүр сар хийн нисэж сочооно. Холын бараа тасарч, ойрын юм бүдгэрэх үес өмнөх хөтөл дээгүүр сүүтэлзсэн хар юм овойн гарч ирлээ. Нуугдахын ч завдал өгсөнгүй, яах ийхийн зуур ойртон ирлээ. Үзвэл ширэн цүнх ташаандаа санжгануулсан албаны бололтой хүн.

	— Чи хаа хүрч яваа хүүхэд вэ?

	— Харих гэж...

	— Гэр чинь хаана вэ?

	— Хужрын голын эхэнд...

	— Харанхуй болж байхад гав ганцаар явахаас айхгүй байна уу?

	— Үгүй!... үгүй... жаахан...

	— Хувцсыг чинь харвал сургуулийн хүүхэд шиг!

	— Тийм ээ!... ээ...!

	— Чи тэгээд чөлөө зөвшөөрөл авсан юм уу? Юунд харих гэж яваа хүүхэд вэ?

	— Ээжийн бие муу... Чөлөө авсаан! гэж миний чичирхийлсэн дуугаар хэлэхэд, төлөөлөгчийн даарч улайсан царай хувьсхийж:

	— Чи хуруун чинээ байж худал хэлнэ ээ бас! Багш нар чөлөө өгч ийм шөнөөр ганцаарыг чинь явуулав гэж үү? Сундал хө гэв.

	— Би, яах ч аргаа олохгүй балмагдаж, багт гараад буцаж явсан төлөөлөгчийн араар сундаллаа. Тэнгэрийн байдал нэг л аягүй, сар үүлэн цаана нуугдаж, голын зүгээс жихүүн салхи гиншин исгэрэх ажээ. Замаасаа гарч доошлон шогшуулахад нь:

	— Та хаа хүрэх нь вэ? Замаасаа төөрчихлөө! гэж хэлбэл:

	— Дуугүй яв хөө! Тэртээ өвөрт өвөлжиж буй айлаар ороод сумын төв рүү очно! гэж их л уурлаж унтууцсан байдлаар өгүүлэв. Үе үе л эмэг эхийн сулхан дуу чихнээ сонстож төрх нь нүднээ үзэгдэх шиг болно. Шөнийн арван нэг өнгөрөхийн үес сургуулийн үүдэнд хүрч ирлээ. Жижүүрийн багшийг ирж сураглан эс олсонд манай байраар очихыг арга буюу зөвшөөрөв. Тасгийн минь хэд унтаагүй, тав тохь алдаж уйлаан майлаан болчихсон байна. Би бүр гайхлаа... Нөхдийн минь царай баярын совингоор гэрэлтэж, зарим нь нулимсаа инээмсэглэнхэн арчиж байгаа харагдана. Миний төлөө зовж уй гунигт автан байснаа цөм л тоочив. Явсан хойгуур юу болсныг лавлавал: Миний хойноос Мил багш нэхэн одсон гэнэ. Гурван жил ангийг минь даасан багш надаас зөрөөд чулуу хөөн оджээ. Сайхан ханхар цээж, хянгандуу өндөр хамар, хүрэл адил гялалзах хүрэн бор царай, тогтонги зөөлөн харц, цовоо цолгин хөдлөл нь нүдний өмнө аандаа тодрох шиг боллоо. Одоо ганц эмэг эхийн тухай бус багшийн тухай бодох сэтгэлийн зовлон надад нэмэгдлээ. Төлөөлөгчийг явсны дараахан огторгуйн гүнээс цас хаялж эхлэв. "Багш хаа яваа бол, Хужрын гол хүрээ болов уу?" хэмээн манай тасгийнхан ам амандаа үглэж салхи ширүүсэж байгаад улам зовнино. Дээвэр дээгүүр цасан шуурга хүүгэн исгэрч, шамаргалсан цас тооноор үе үе бургин орж ирнэ. Бид гал өрдөн дулаацсаар нүдний хороо ч гаргалгүй гэгээтэй золгов. Ганц манай тасгийн Бадам гэгч бүлтгэр бор хүү орны толгойг түшээд унтчихсан байж билээ. Өглөөгүүр цас арилж шуурга намжсаны дараа ор сураггүй болохоор нь хоёр багшийг мордуулав. Тэд яван явсаар нэг эрэлчинтэй таарчээ. Сураг тавивал: Цогт хайрхны ноёлох хясаа руу морьтойгоо ниссэн хүнийг олж ойрын айлд хүргэчхээд явж байгаа гэж гэнэ. Ниссэн хүний унаа морь нь хэмхэрч, эмээл гөлөм нь ээзгий ааруул шиг болтлоо яйрч, өөрийн бие нь бэртсэн үхлүүт хэвтээ гэж гэнэ! Багш нар эрэлчийг даган яаран очжээ. Тэгээд тэмээнд тэгнэн сумын төвд авч ирэхэд хөдөлж ч чадахгүй байжээ.

	— Хүүхэд, хүүхэд яасан бэ? гэж ухаангүй байгаа атлаа дэмийрэн суух юм хэмээн сувилагчийн өөр хүнд ярьж байсныг манай тасгийн Бадам дуулж ирээд надад хэлэв. Би байраасаа гарах ч атугай орон дээрээ хярсан бүжин шиг тугдайн хэвтэж, дэрээ нэвтлэн мэгшсээр байлаа. Миний шавь багшаа ийм болгочихлоо гэж үү! Арай үгүй байх аа! Багш нь огт үнэмшихгүй байна гэж миний дэргэд суучихсан асууж байх шиг ч санагдана... Багш минь тэр өдрөө түргэн тусламжийн тэргээр аймаг руу явчихсан, тэгээд тэндээс хот хүргүүлсэн гэнэ билээ. Сургуулийн жилийн эцсийн шалгалт дуусаж байх үеэр төрсөн ах нь ирж багшийн буй өмч болсон хоёр авдар ном, дөрвөн бяцхан чемоданыг авч явсан. "Эмнэлэгт муу л байгаа!" гэж тэр хүн хэлээд явсан гэдэг. Түүнээс хойш багшийн минь тухай сураг чимээ алдарсан! Би аравдугаар анги төгсөн төгстлөө сураг тавивч нэр ус нь ч дуулдахгүй ер сураг чимээ тасарсан болохоор нь нас барсан юм байх гэж уй гашуу болж, ачтанаа алсан хүн гэж өөрийн биеийг хамгийн өөдгүй өчүүхэн амьтны нэгэнд тооцох болсон юм. Энэ бол зүйн хэрэг шүү дээ!

	Жич: Насан өндөр эмэг эхийн бие тэр жилээ сайжирч хойд өвөл нь хөөрхий минь дээ өөд болсон билээ.

	 

	 

	Хоёр 

	 

	Би улсын их сургуулийн хэл зохиолын ангид элсэн орж гурван нөхрийн хамт оюутны байранд нэгэн ам бүл мэт ижилдэн суулаа. Бид төв, баруун, зүүн хязгаарын аймагт сургууль төгссөн урьд өмнө нүүр учирч зүс үзээгүй байсан хэр нь танилцан дасалцаж, улмаар бодож санаснаа чин зүрхнээсээ хүүрнэдэг болов. Нэгэн өдөр Завхан аймгаас ирсэн нөхөр минь.

	— Он удаан жил багшилсан хүн шиг олон танилтай, эх нутгийн дундуур хэрэн бэдэрсэн хүн ховор байх аа! хэмээн оршил болгон хэлээд өөрийн нэгэн багшийн сонин түүхээс ийн ярьж эхэлсэн билээ.

	Манай аймагт хоёр жилийн өмнө нэгэн суга таягтай, хөлгүй багш ирж билээ. Гэр нь манай зэргэлдээ хашаанд байсан юм. Ирэнгүүт л манай ангийг даан авч, тоо физикийн хичээл заадаг болов. Багш минь гэрээсээ өглөө 7 цагт гарсан хэр нь найман цагт хорин минут дутуу байхад гарсан надаас хожимдож хүрнэ. Хичээлийн байр гудам хаа ч болов таягийн тог хийх дуун гарвал "Хөөрхий багш минь тэнд явна" гэж бид өрөвдөн ярилцана.

	Яагаад ийм суга таягтай болсны учрыг асуух зоригтой хүүхэд бидний дотор байгаагүй юм.

	Ер нь яаж ч байх вэ дээ. Хэрэв зориг гарган асуулаа гэж бодоход тэр хүний сэтгэлд элдвийг бодогдуулж, эвгүй байдалд хүргэж ч болох шүү дээ!

	Харин хөдөө талд ногооны униар хөшиглөж, цэлмэг тэнгэрийн мандлаар галуун цуваа ганганан өнгөрөхүйеэ сэтгэлд таатай зун цаг, төвөөс холгүй орших бумбан хэлбэртэй бор толгойд зугаацахаар гарахдаа бидний хэн ч асуугаагүй байхад өөрөө ярьж өгсөн юм даа. Хэдхэн хоногийн дараа арван жилийн босгыг алхан гарах гэж буй бид унтаж буй хэн нэг хүнийг сэрээчих вий! гэж болгоомжилсон мэт багшийн намуун ярихыг шимтэн сонсож билээ. Багш нарыг бэлтгэх сургууль төгсөж Баянхонгор аймгийн Эрдэнэ цогт суманд багшлахаар очжээ. Тэнд гурав дахь жилдээ гуравдугаар ангийг дааж байжээ. Салхи ч гарч мэдмээр цас ч орж болмоор тэнгэр бүрхэг орчин тойрон нам гүм дүнсийсэн өвлийн адаг сарын жихүүвтэр орой шөнийн жижүүр хийж суутал яарч бачимдсан бололтой хүн хаалгыг нь чанга цохижээ. Юу сан билээ хэмээн айх гайхах хослохын зэрэгцээ зөвшөөрөл өгвөл хэн ч орж ирсэнгүй ээ! Гарвал ангийн нь нэг сурагч уйлчихсан зогсож байв.

	— Яав хүү минь ор! гээд юу болсныг лавлавал тэр хүү эхэр татаж:

	— Манай ангийн Цэрэв орой л гарсан, одоо болтол алга! Зузаан дээл хурган малгайгаа өмсөөд гарахдаа л "Эмэг эхийн бие муу" гэж хэлсэн гэнэ. Энэ төвд түүний очдог айл лав байхгүй гэлээ. Багшийн дотор палхийв.

	— Одоо яана! гэж шивнэн хэлээд хайрцгийн дотроосоо сэгсүүргэн дээлээ гарган ноосон цамцан дээрээ өмсөж гадагш гарлаа. Сар Үүлэнд халхлагдан харанхуй болох дөхөж авай. Байрын хүүхдүүдээс лавлахад Хужрын голын эхэнд гэж гэрийг нь зааж өгчээ. Энэ газрыг сайн мэдэхгүй сонсвоос хориод мод, газар бололтой. Намар багт гарч явахдаа хам явсан хүнээр Хужрын голыг заалгуулж байсан авч одоогоор шууд олно гэхэд эргэлзээтэй. Гэвч нэгд жижүүрийн багш хоёрт шуурга эхэлж магадгүй байгаа, үүнээс өрсөж хүүхдээ олохын тулд цаг алдаж болохгүй байв. Өртөөн дээр гүйн очиж хөл хөнгөнтэй номхон халтар морь эмээллэн мордож харанхуйн зүг салхин мэт түргэлэн оджээ. Багш хэд хэдэн уул давааг давсан авч хүү бараа туруугүй. Эргэн тойрон асга хад, ой мод... Явах тусам урьдын адил үргэлжилсээр. Цас хаялж эхэллээ. Багш, халтар морины гуянд ташуурын сур тас буулгаж, Цэрэв ээ гэж хашхиран давхисаар. Хариуд нь хүүгийн дуу үл дуулдана. Хадны цуурай л Цэрэв ээ гэж дооглосон мэт давтана. Хаана л бөндийтөл хөлдчихсөн хэвтэх бол гэхээс дотор нь давчдаж нүдний өмнүүр нулимс бүрхэнэ.

	— Миний хүү! миний хүү! Хаа байна аа! гэж хашхиран, малгайлан буух цасыг ч ажрахгүй давхиж явтал морь нь яг зам дээрээс бусгав. Хальт харвал нэхий дээл погвойтол шуугаад бүсэлчихсэн хүүхэд бөндийтөл хэвтэнэ.

	— Ээ хайран хүү! гээд л буун харайгаад шүүрч автал том гонзгой чулуу цасанд бууралтсан байв. Дахин мордлоо. Салхи ширүүсэж гиншин ульж эхлэв. Зам харагдахыг болив. Эзгүй хээр эр хүний нөхөр болж яваа хөлөг сайн морь нь ч шуурга сөрж амжихаа болив. Байн байн эргэн, салхин руу харж зогсоно.

	Багшийн хашхиралт салхины исгэрэлтэйд нам дарагдаж, өөрт нь хүртэл сонстохоо байв. Цасан шамарга ширүүсэж цагаан хуйгаар газар тэнгэр нийлэв. Багш зөвхөн л морины нуруун дээр л яваа гэдгээс цаашгүй, хаа ямар газар яваагийн баримжаагаа ч алджээ. Гунагардуухан биетэй шөмбөгөрдүүхэн хошуутай тэр халтар морийг багшилж буй гурван жилдээ олон удаа унаж, ааш зан явдал хатирыг нь андахгүй болжээ. Өртөөний хашаанд очиход танимхайран сүүлээ хөдөлгөн унаган дуугаар янцгаадаг билээ. Шуурган дунд нөхөр хань болж яваа халтар морь нь гол гатлахад мөсний зах руу орж өгөхгүй зовоож байсан шигээ яг зогсчхов. Хүчтэй нь аргагүй давирвал яг л зогссон хэвээр! Дахин давирч амыг нь дугтачвал эргэн цоройв. "Чүү" гэнгүүт гуянд нь ташуурын сур тас буулгасанд эргэцэн хэд цоройсноо ухасхийн урагш суналаа. Агаарын гүнд нисэж яваа мэт нэгэн агшинд санагдсанаа ямар нэг юманд мөргөн хамаг бие нь найман зовхист бутрах шиг болоод, дахин хөөрчээ. Үүнээс цааш юу болсныг мэдсэнгүй, ухаан орохдоо л хотын мэс заслын газар хэвтэж байжээ. Миний багш ингэж л суга таягтай болсон тухайгаа ярьсан юм даа гээд оюутан найзын үгээ төгсгөхөд, нь:

	— Тэрхүү Цэрэв чинь би шүү дээ! гэж би өөрийн эрхгүй дуу алдаж билээ. Миний олон он турш талийгаач болсон хэмээн бодож явсан хүн ингэж амьд мэнд яваа байжээ. Суга таягтай зэрэмдэг болсон авч үүндээ хүсэл зориг шантарч гутаж гуниагүй хоёрхон жилийн өмнө улсын багшийн дээд сургуулийн тоо физикийн ангийг улаан дипломтой төгсөж одоо аавын хөвүүд, охидыг эрдэм номд сурган тэдний төлөө бие сэтгэлээ зориулсаар яваа ажээ. Өгүүлэнхэн эвлүүлж буй энэ үсгийн ацгийг анх зааж хүнлэг сайхан чанарыг өөрийн биеэр үлгэрлэж өгсөн Мил багшийн хаягийг найзаасаа тэмдэглэн авч, алд шахам урт захиа бичээд шуудангаар өчигдөрхөн явуулсан! Найзыг минь онож хэлснээр орчлонгийн сайхан хүн миний багшийн гарт тэр захидал одоо хүрч байгаа байх! Хэдхэн хоногийн дараа дасал яриаг нь сонсохын адил танил бичгийг нь уншина гэдэгт бат итгэж "17/54 Цэрэв" гэсэн шуудангийн хайрцгаа байн байн эргэсээр байнам би!

	 


ИНГЭНИЙ БУЙЛААН

	(Эмгэн эхийн яриа)

	 

	Зулай дээрээс нар, улан дороос элс жигнэсэн өдөр билээ. Уяатай ботго зэл юугаа эргэн эргэн гунганах нь хээрийн бэлчээрт явсан элбэрэлт эхээ дуудан дурсах мэт. Тэртээд зэрэглээн дунд тэнгэр газрыг баганадах мэт харагдах тэмээн сүрэг наашлах ажээ. Тэмээний наад захаас нэгэн шарагч ингэ ботгоны гунганах дууг сонссон мэт дэрс, бут хазлангаа буйлан хайлан том тавхай гялалзуулан алхална. Ингэний буйлаан надад нэгийг үглэн хэлэх шиг санагдах нь:

	 

	"... Гангийн халуун наранд 

	Миний эжий бөн бөн! 

	Гадсаа тойроод буйлаад явна

	Миний эжий бөн бөн!

	 

	хэмээн дуулж хайлж угтагдсан үр минь эвий минь дээ гэх шиг 

	"Шарагч ингэ орь дуу тавин буйлж хайлсаар ирж үлдсэн ботго бүрийг хүзүү сунган үнэртэв." Бараагүй биеийг нь бараажуулж, хараагүй нүдийг нь хараажуулж арван хэдэн сар тээж, ангир сүүгээр амласан хөөрхий нялх нявтлагхан үр минь хүйтэн нойтонд бөөрийг минь налж хэвтдэг сэн. Халуун дулаанд биеийг минь сүүдэрт зогсдог сон. Туулай хамраараа эх намайгаа үнэртэж зөөлөн шөмбөгөр хошуугаараа хөхийг минь нудчин хөхдөг сөн...

	Чингэснээ бас л буйлан хайлсаар гэрийг зүглэн алхав. Түүний гунигтайяа буйлах нь зүрх шимшрүүлэн өрөвдөлтэйеэ сонсогдоно.

	"Тал газраар таваргаж, хөндий газраар хөлсөлж явахдаа нимгэн булбарай таваг нь улдаж хоцроо болов уу! Ул таваг нь салбарч, улдаж сульдаж унахад нь дэрс шиг шилбийг нь тас ороолгон босгоо болов уу? Магнайн сэвсэг ургаж гүйцээгүй духанд нь тугалган сум зоон хаяа болов уу? Эсвэл амьд мэнд үлдсэн бол баримжаагүй талд бараагүй говьд хаашаа хөл тавиа бол оо? Шүд нь ургаагүй буйлаараа ногоо тастаж яваа болов уу? Шүлс нь хатаад ангаж цангахын туйлд хүрээ болов уу?... " Ингэж хэлэх шиг санагдахад би өөрийн эрхгүй эх үрийг хагацаасан тэр л аймшигт мөчийг дурссан юм. “Гамингийн хэдэн цэрэг ирж хавь ойрын тэмээн сүргийг хөөхдөө зэлэн дээр байсан ботгыг хамт шилбүүрдэн туугаад явчихсан. Хойноос нь очиж “Ботгыг минь үлдээ! гэхэд бууны бөгсөөр намайг ухаан алдтал цохиж талийсан байж билээ. “Тэгэхэд шарагч ингэ тэртээ хоолойд идээшилж байснаас ботгоноосоо хагацан үлдсэн юм„

	Би ч хувингаа тохойвчилсоор очиж шарагч ингэний сэрийсэн дэлэнг нь дундлан сааж:

	 

	Борогч үр чинь явчихсан

	Бодол санаа тайвшир!

	хөөс хөөс хөөс!

	Харагч үр чинь явчихсан

	Хайран нулимсаа тогтоо 

	хөөс хөөс хөөс

	 

	хэмээн хөөслөв. Намайг үнэртсэнээ алсын зэрэглээт цэнхэр талын зүг хармаган хар нүднээсээ бөөн бөөн нулимс унаган уйлж буйлсаар байлаа. Нулимс унасан газрын ногоо нялхарч байх шиг санагдсаар байж билээ.

	Ээ дээ ийм явдал урьдын түүх болж үлдэг. Эх үрийн элэг эгнэгт бүтэн байг.


ХЭТНИЙ УЛААН ГАЛ

	 

	Ургац өгөөж нь тэгш Шар хунхын тагаас хээр алагтай морьдоо буулгаж явахад тэртээ амнаа түүдэг гал улалзана. Арваад хүн түүдгээ тойрон зогсож, тэдний дунд нэг нь баян хуур уянгалууланхан, галын дөл төгрөг сарны чигт цоролзон бадарч, зэрэглэж зогсогчдыг улаан туяагаараа гийгүүлжээ. Тэд цөм л час улаан царайтай, тэр ч битгий хэл, орчин хавь газар нь ч улаан туяатай харагдана. Зээглэн зогсогчдын дундаас нэгэн хөнгөн шалмаг агаад төгс жавхлан бүрдсэн эр гарч исгэчин бүжиглэх нь галын гэрэлд бүр ч тодорхой. Нөхөд нь гууглан, товшилтыг нь айзмаар алга хавсарч хөгжөөн нэмэх ажээ. Тагаас дөнгөж буулгасан морьдоо хөөж орхиод давхин очиход минь тэдний дундаас дун цагаан толгойтой өвгөн хүн, угтан ирэв. Зуун насалж зургаадай таяг тулсан гэж чухам ийм л хүнийг хэлдэг сэн дээ. Хөгжилдөж байсан олны харц цөм л бид хоёрын зүгт ханджээ. Өвгөн бүр ойртон ирж:

	— Эй хүү чи Хөвсгөл нутгийнх уу? гэж хашхиран асуухад нь: Тийм ээ Хөвсгөл гэж би хариулав. Тэр өвгөн Хөвсгөл, Хөвсгөл гэж миний үгийг амандаа давтан бувтнаж билээ. Үүнийг эс үргэлжлүүлэн ийн өгүүлэх нь:

	Нүдний өмнүүр аажуухан хаялж байсан цасан ширхгийн эргэлдэнхэн унах хурдыг нэмж, хүйтэн салхины гиншин исгэрэх улам ихсэв. Үе үехэн цасан хуй эрчлэн овгор товгорын өнгөн цасыг хуулж, хац бутны юм уу унанги дархийн өвөрт овоолно. Шамаргын дундуур сөрөх гав ганц хүний гутлыг нь аяар үлдэх мэр дорхноо булагдаж хэн ч алхаагүй, юу ч гишгээгүй юм шиг болчихно. Цасан дунд модны завсраар бүдэг гэрэл сүүмсхийв. Ойртон очвоос байшингийн цонхны түүгээр урт урт хар сүүдэр сүүтэлзэх нь барихаар зэхсэн олон хүн амдан буй мэт. Алах дайсантайгаа учирснаас лав зайлахгүй гэж бодоход бие нь зарсхийж, голд нь хүйтэн орох шиг болов. Тайвшран мэдвэл: Саравчаа тавлаг хэвтсэн тэрэгний морь ухасхийн боссон нь тэр байжээ. Цас болсон нэхий дээл, лоовууз малгайтай сахал сармайд нь цан хүүрэг цас мөс тогтсон хүн тэр айлд ороод очив. Өрөөсөн гартаа сэлэм атгажээ. Гэрийн эзэн эмгэн "Ээ бурхан минь" гэж уулга алдав. Хүү нь нүд дүрлийлгэн ширтэв. Цас шажигнахад хойноос нь хань хамсаатан нь ирэв гэж бодоод эмгэн бүр байшингийн булан руу шигдэн, хэрээслэн залбирч байв. Хүүгийн нүд цавчилгүй ширтсээр атал айхад аргал хөдлөх гэгчийн үлгэрээр гартаа барьсан нь сэлэм бус харин бахим гэгчийн төмөр ажээ. Шаржигнасан нь түүний хөдлөхөд дээлийг нь хөлдсөн цас мөс шаргисан байжээ...

	Эрүү нь дагжиж байна! гэж хүүгийн хэлэхэд төдий л итгээгүй байдалтай нүүр өөд нь гялав гялав харна.

	— Суу! Та суу! гээд эмгэн сандлаа дөхүүлжээ. Үг хэл дуу шуу ч үгүй зогссоор агсан өвгөн гараа сарвайлаа. Эх хүү хоёр шөнө турш унтаж чадсангүй ээ! Өвгөн нойр авсаар тахиан дуунаар сэржээ.

	— Би нэг л арга ядарсан ядуу ард! Та нар надаас сэжиглэсний хэрэггүй! гэж өвгөний өгүүлэхэд «Юун учиртай хүн бэ?» гэж хардсаар атлаа эмгэн:

	— Яалаа гэж хэмээн өчив. Өвгөн:

	— Нялуунаас шулуун нь гэж үг байдаг. Нууж хаагаад яах вэ. Би бол монгол хүн!

	— Монгол ий?

	— Тийм ээ монгол! Үнэнээ хэлье!

	— Тэг! тэг! Ядуу нь ядуудаа! чадуу нь чадуудаа гэж манай орос ардын үг ч бий!

	— Шөнө дөлийн нам гүм цагаар эсгий оймстой сэм очиж, На ноёны амийг хороосон билээ. Чү гэх унаагүй ту гэх нохойгүй болсныхоо, зодуурын сурд нь шаналж үхсэн хүүгийнхээ өшийг ингэж авсан юм. Дуулбал: миний тухай аймаг хошуу бүрийд элч шийтгэж зар хүргэжээ. Тэгээд ч унасан газар угаасан ус Хөвсгөлдөө суух эрхгүй болсноор тахир төмрөөр таяг хийж, хавчиг үүргэвчээр хань хийж гарсан!

	— Тийм тийм манай Сибирь нутагтай төстэй газар гэж дуулсан! гэж хүү өгүүлэв. Эмгэн:

	— Өвгөн минь, На ноён шиг чинь хүн бас манай нутагт байдаг юм. Таны эл хэргийн тухай тэр дуул бол уу...гээд чимээгүй болов. Үл таних нэгэн шинэ хүн хөдөөх сууринаа ирсэн тухай мэдээ түдэлгүй Сибирийн бөглүү тосгоноор тархлаа. Эзний чихэнд ч мөн дуулдсанаар нэгэн өдөр шингэн сүүлтэй ханхар цагаан тоомсогтой, папаха малгай духдуулсан ширвээ шар сахалтай хүн ирэв. Гөрмөл суран ташуураа үргэлж гозолзуулан явдаг болохоор Ташуур Василь гэсэн нэр авсан билээ.

	— Эзэнтэн минь, манайд нэг гайтай зөнөг ирчхээд! Өнөөдөр мэдээ хүргэе гэж явах гэж байтал та харин морилон ирлээ!

	— Зүйтэй зүйтэй гээд хүлээстэй хэвтээ өвгөнийг ташуураараа хатгаснаа:

	— Энэ хөгшин нохой хаанаас тэнэж яваа юм?

	— Өмнөөс юм байх аа?

	— Цөллөгийн нэг нь ирээ юм болов уу гэж би санасан юм. Бүр ч буруу хэлийн гайхал байна шүү. Миний эдлэн газарт мөр гаргах эрх бий гэж үү, Аа!

	— Тонилговол таарна...

	— Таны захисан зүйлийг хийхэд, тушааж байж туслуулаад дараа нь цааш харуулсны тухайд өөрт чинь дуулгая!

	— Тэг тэг! гэж ихэмсэг өгүүлж, ташуураараа өвдгөө тулан зогсож "Тонилговол таарна" гэж дахин хэлээд өвгөнийг өшиглөснөө хаалга чиглэв.

	— Ганц молиго үнхүүлэв ээ? гэлцэн хоцрохдоо:

	— Ил байж болохгүй боллоо шүү! "Газар сууц" ухахаас горьгүй! гэж шийджээ.

	Хүүг ороход газар доорх сууцдаа өвгөн хат сайт хэтээ цахиж тамхи уугиулж сууна. Заримдаа "уул дууссан" гээд янз янзын ногоо хуурай дарь нухаж сууна. Ихэнхдээ хөрөө, сүх, хутга, шөвөг ирлэж алх хадаасны толгой нийлүүлж суудгаас эмгэнийд модон эдлэл шөнө хоног тусам нэмэгдсээр! Эмгэн өөрийн гараар барьсан зөөлөн шар талх, сүүтэй цай өмнө нь өрж бэлтгэнэ. Эх хүү хоёр өвгөнийг "Дедя" гэж дууддаг болжээ. Өвгөн нутгийн хүмүүсийн хэлдэгтэй ойроор эмгэнийг "баабуушек" хүүг "Молод" гэнэ. Өвгөн амт сайтай сайхан шаргал цайг нь хөлсөө арчин ууж их л өег тавлаг суух болжээ. "Амьд явна гэдэг ямар мөнх биш дээ! Нутагтаа л ясаа тарих юм сан. Гэвч надад тийшээ очих эрх байхгүй хэмээн бодох авч элгэн саднаас ч илүүтэй өргөж "байгаа баабуушек, молод" хоёрын сэтгэлд юм хийчихнэ! гээд "Ясаа тавих" гэдгээ огтхон ч дурсахгүй! Ийм л маягаар өдөр шөнө ээлжилсээр байлаа. Өдгөн орос нутагт гурав дахь намрын цастай золгожээ... Ташуур Василь нэгэн өглөө амьсгаадсаар давхин ирж:

	— Ээ зөнөг чи бас маллана гэнэ ээ! Манай сибирьд энэ төмөр эдлэл хэн тараагаад байгааг чи мэдэхгүй гэж бодно уу? Тэр оргодлыг гаргаад ир гэж хашхичин эмгэн хүү хоёрыг үг чиггүй балбаж гарчээ. Энэ бүх байдлыг нэгд нэгэнгүй сонсож мэдсэн өвгөн "газар сууц"-аас өөрийн эрхгүй гарч ирэн

	— Эд эрхэмсэг танд ямар гэм хийсэн билээ. Хэргийн эзэн би...гэв. Ташуур Василь өвгөнийг өшигчиж унаган балбаж балбаж, чирч гулдарсаар цасан дээр гаргаж хаяжээ...

	Тэнгэр цэв цэлмэг, хүйтэн жавар тас хайрсан өглөө билээ. Нохой туулайн мэр ойн зүгт зурайж нарны гэрэлд цасан ширхэг нүд гялбуулна, Өвлийн хувцсандаа орж, ноосон алчуур давхарлан толгойгоо боосон авгайчуул шүүр, хүрз элгэндээ тэврэн бээвийн цас арилган шуугилдана. Намрын адаг сарын ийм нэгэн өглөө хэвтэрт ороод удсан өвгөн, Молодыг өмнөө дуудан авчирч:

	— Би өөрийн төрсөн үрээс дутуугүй хүү чиний дэргэд ясаа тавих учиртай байжээ. Чамд нэгэн хурдан буу хийсэн, тэр модны дор дараатай бий, Түүнийг ав! Өсөхөөс өвгөн настай болтлоо гал асаасан миний энэ хэтийг... гэж хэлээд чимээгүй болоход хүү ухасхийн толгойг нь түшжээ. Тэгээд ч анх ирэхэд нь хамгийн түрүүн таарсан чац сайтай, мундаа өндөртэй хүрэн моринд чарга хөллөж, Сибирь нутгийн тэнгэр дор монгол өвгөнийг хөдөөлүүлэхээр явжээ. "Дедя"-ийн гараар их л ур гаргаж хийсэн модон хувин суулганы бөх бат, хийц сайтайг магтанхан хэрэглэсээр амтшиж байсан нутгийн энгүүн ардууд ч мөн л тэргүүнээ даран чарганы мөрөөр гэлдэрч явжээ, Тийнхүү олны цасан дундуур алхах царигийг хөнгөн чаргаар гаргаж явсан залуу хүү бол туусан морьдоо орхиод давхин очихын үеэс уугуул нутагтаа амарч буй намайг угтан ирсэн өвгөн хайгуулч Тарас гуай билээ. Тарас гуайн өгүүлэх нь:

	— Өсөхөөс өвгөн болтлоо гал асаасан миний энэ хэтийг... гээд, чухам юу гэх байснаа гүйцээгээгүй! Надад нэг үг хэлэх байсан! Юу ч болов түүний нь нандигнанхан хадгална аа гээд хэтийг нь авч үлдсэн билээ. Чухам даа би ч бас мөнх биш. Эрэл хайгуулд нэг насаараа зүтгэсэн хүн хээр хөдөө хаа ч юм бэ эцэслэнэ. Тэгэхээр он удаан нандигнасан хэт надтай л цуг дуусна! Тиймд сүүлийн үес төрсөн нутгийн нь хүнд учрыг хэлж өгье! хэмээн санах болсон юм. Хамгийн түрүүн таарсан, нутгийн нь хүнд өгье гэж бэлгэшээсэн билээ. Дедягийн хийсэн бууг барьж хувьсгалд гар бие оролцсон хүн юм.

	Чи их азтай хүү. Тун их ерөөлтэй хүү байна гэж өгүүлээд хэтээ гаргав. Дөрвөн буланд нь ур гаргаж угалз хээлэн мөнгөөр тоноглосон, бяцхан товчлууртай, мөнгөн гогцоо бүхий зүүлттэй ган сайт хэтийг хоёр гараар тосон авахад:

	— Манай Тарас ах нутгийн хүнд өгөхөөс өмнө Дедя-гийн хэтээр гал заавал асаана гэж зүтгээд цаг шахам ноцолдон байж энэ түүдгийг ноцоосон! гэж баян хуур дарж агсан шар залуу өгүүлэв...

	Алагтай морьдынхоо хойноос "Түүхт хэтийг музейн ажилтан ахдаа өгнө" гэж дурсгал ихтэй, цээж дүүрэн баяртай хатирган холдохдоо эргэн харахад төгрөг сарны сүүн цагаан туяа гийгүүлсэн богино амнаа хэтийн улаан галаар асаасан найрамдалт ах нарын хайгуул шинжилгээний ангийнхны түүдэг гал бадранхан, урилгын хөгжөөнт бүжиг дахин үргэлжилсний дохио болж, баян хуурын уянга чихний чимэг болсоор байв.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

